
Shri Ganesha Panchachamara Stotram

శ్రీగణేశపఞ్చచామరస్తోత్రమ్ 

శ్రీగణేశాయ  నమః ।
లలాట-పట్టలుణ్ఠితామలేన్దు   -రోచిరుద్భటే
వృతాతి-వర్చరస్వరోత్సరరత్కిరీట-తేజసి ।
ఫటాఫటత్ఫటత్స్ఫురత్ఫణాభయేన భోగినాం
శివాఙ్కతః శివాఙ్కమాశ్రయచ్ఛిశౌ  రతిర్మమ ॥ ౧॥
అదభ్ర -విభ్రమ -భ్రమద్ -భుజాభుజఙ్గఫూత్కృతీ -
ర్నిజాఙ్కమానినీషతో నిశమ్య నన్దినః  పితుః ।
త్రసత్సుసఙ్కుచన్తమమ్బికా -కుచాన్తరం యథా
విశన్తమద్య బాలచన్ద్రభాలబాలకం  భజే ॥౨॥
వినాదినన్దినే  సవిభ్రమం  పరాభ్రమన్ముఖ -
స్వమాతృవేణిమాగతాం స్తనం నిరీక్ష్య సమ్భ్రమాత్ ।
భుజఙ్గ -శఙ్కయా పరేత్యపిత్ర్యమఙ్కమాగతం
తతోఽపి శేషఫూత్కృతైః  కృతాతిచీత్కృతం నమః ॥ ౩॥
విజృమ్భమాణనన్ది -ఘోరఘోణ-ఘుర్ఘురధ్వని -
ప్రహాస -భాసితాశమమ్బికా-సమృద్ధి -వర్ధినమ్  ।
ఉదిత్వర-ప్రసృత్వర -క్షరత్తర-ప్రభాభర -
ప్రభాతభాను -భాస్వరం భవస్వసమ్భవం భజే ॥ ౪॥
అలఙ్గృహీత -చామరామరీ జనాతివీజన-
ప్రవాతలోలి -తాలకం నవేన్దుభాలబాలకమ్  ।
విలోలదుల్లలల్లలామ  -శుణ్డదణ్డ  -మణ్డితం
సతుణ్డ -ముణ్డమాలి -వక్రతుణ్డమీడ్యమాశ్రయే    ॥ ౫॥
ప్రఫుల్ల  -మౌలిమాల్య-మల్లికామరన్ద  -లేలిహా
మిలన్ నిలిన్ద -మణ్డలీచ్ఛలేన  యం స్తవీత్యమమ్ ।
త్రయీసమస్తవర్ణమాలికా   శరీరిణీవ తం

సుతం మహేశితుర్మతఙ్గజాననం  భజామ్యహమ్ ॥౬॥
ప్రచణ్డ  -విఘ్న-ఖణ్డనైః   ప్రబోధనే  సదోద్ధురః
సమర్ద్ధి -సిద్ధిసాధనావిధా -విధానబన్ధురః  ।
సబన్ధురస్తు  మే విభూతయే విభూతిపాణ్డురః
పురస్సరః సురావలేర్ముఖానుకారిసిన్ధురః  ॥ ౭॥
అరాల-శైలబాలికా -ఽలకాన్తకాన్త-చన్ద్రమో -

జకాన్తిసౌధ-మాధయన్ మనోఽనురాధయన్ గురోః ।
సుసాధ్య-సాధవం ధియాం ధనాని సాధయన్నయ-

నశేషలేఖనాయకో వినాయకో ముదేఽస్తు నః ॥౮॥
రసాఙ్గయుఙ్గ  -నవేన్దు -వత్సరే శుభే గణేశితు-

స్తిథౌ గణేశపఞ్చచామరం వ్యధాదుమాపతిః ।
పతిః కవివ్రజస్య  యః పఠేత్ ప్రతిప్రభాతకం 
స పూర్ణకామనో  భవేదిభానన-ప్రసాదభాక్  ॥౯॥
ఛాత్రత్వే  వసతా కాశ్యాం విహితేయం యతః స్తుతిః ।
తతశ్ఛాత్రైరధీతేయం  వైదుష్యం  వర్ద్ధయేద్ధియా   ॥ ౧౦॥
॥ ఇతి శ్రీకవిపత్యుపనామక -ఉమాపతిశర్మద్వివేది-విరచితం
గణేశపఞ్చచామరస్తోత్రం  సమ్పూర్ణమ్  ॥

Proofread by Ravin Bhalekar ravibhalekar@hotmail.com

Shri Ganesha Panchachamara Stotram

pdf was typeset on December 22, 2023

Please send corrections to sanskrit@cheerful.com

2 sanskritdocuments.org


	Document Information
	Document Text
	Document Credits

